Supliches 
6a Domënia ia por l’ann Aaaa
Signur Gejú Crist, 
tö os nes delibré da nosc egoism y da nosta ingordia,
ch’i junse indô a öna cun la jënt incër nos ia y ch’i podunse laldé Chël Bel Dî cun cör sinzier. 
Al’invocaziun “A tüa orenté, Signur,” respognunse: deuresse nosc cör.
1) Gejú, t’as dit: “Sce osta iustizia n’é nia cotan maiú co chëra di studiá dles scritöres 
y di farisés, ne rovarëise nia tl rëgn dl cil.”
Scinchi a tüa Dlijia credënc che ais la vöia y la forza da fá y da dé deplü 
co ma ci che mëss ester. (chît) A tüa orenté, Signur, - deuresse nosc cör.
2) Gejú t’as dit: “Vignun, che se dessëna inće ma cun so fre, dess gní sotmetü al iudize.”
Ma vire un dlungia l’ater é massa püch. 
Dëidesse da ti jí adincuntra a chi dlungia nos, da s’un tó sura di amará y di püri.(chît) 
A tüa orenté, Signur, - deuresse nosc cör.
3) Gejú, t’as dit: “No pisimé da fá pesc cun to aversar.” 
Dëida i governanc y i popui da se jí adincuntra un al ater y da fá pesc. (chît) 
A tüa orenté, Signur, - deuresse nosc cör.
4) Gejú, t’as dit: “Chël che desgorj süa fomena, rump le matrimone.”
I periun por i maridá che ne se capësc nia plü, por chi che s’á despartí y por sü mituns, 
ch’ai röies a na buna soluziun y che sües plaies varësces pro. (chît) 
A tüa orenté, Signur, - deuresse nosc cör.
5) Gejú tö os ch’i fajunse deplü co ma ci che la lege scrí dant.
Dëidesse da ti dé valur ala vita di atri, bindicé cun na parora de lalt y de incorajamënt. (chît) 
A tüa orenté, Signur, - deuresse nosc cör.
6) Signur, te nes as insigné ch’i podun dagnora confidé te tüa misericordia.
Porchël te surandunse nüsc defunc te tües mans. (chît) 
A tüa orenté, Signur, - deuresse nosc cör.
Bel Dî, che te i os bun ala jënt.
Fá che tüa buna noela ciafes vita te nosta comunité chiló abinada
tl inom de Gejú Crist, nosc Signur. Amen. 
ACLAMAZIUNS DAL KYRIE
Signur Gejú Crist, tö nes recordes i comandamënc y t'os ch'i se comportunse aladô
cun n spirit de ligrëza, de amur, de generosité y de respet. 





Kyrie eleison/Signur, pieté de nos.
Signur Gejú Crist, tö nes dijes tüa parora por nes mostré le tru dla vita.




Christe eleison/Crist, pieté de nos.
Signur Gejú Crist, da tüa mësa nes scíncheste tüa spëisa che é pan por vita eterna.




Kyrie eleison/Signur, pieté de nos.
